
1.1 Útgáfa 

Þetta er útgáfa 1 af Kröfulýsingu fyrir sérhæfða heilbrigðisþjónustu fyrir þá sem eiga við vanda 
að etja vegna fíknisjúkdóms og gildir frá og með 1.janúar 2026.  

1.2 Efni 

Í þessari lýsingu eru settar fram almennar kröfur til sérhæfðrar heilbrigðisþjónustu þar sem veitt 
er meðferð við fíknisjúkdómi. 

Lýsingunni er skipt í 3 kafla:  

   Í kafla 1 eru hugtök, gildissvið og notkun kröfulýsingar skilgreind. 

Í kafla 2 er fjallað um rekstur þjónustunnar og settar fram almennar kröfur sem lúta að 
henni, svo sem um skipulag, ábyrgðarstöður, gæða- og árangursstjórnun, sjúkraskrár, 
upplýsingaskyldu og eftirlit. 

Í kafla 3 er þjónustan við einstaklingana skilgreind og gerðar almennar kröfur til 
hennar. Þar er fjallað sérstaklega um einstaka þætti þjónustunnar og annað sem 
snertir einstaklingana með beinum hætti, svo sem þjónustuöryggi og þjónustutíma. 

1.3 Gildissvið 

Hlutverk þessarar lýsingar er að vera kröfuskjal með lágmarkskröfum sem verkkaupi gerir til 
þess aðila sem tekur að sér rekstur þjónustunnar og um þá þjónustu sem hann skal veita. 

Til viðbótar kröfum í þessari lýsingu koma faglegar gæðakröfur sem Embætti landlæknis setur 
starfseminni.  

1.4 Notkun 

Þær kröfur sem hér eru settar fram eru sérstaklega afmarkaðar í texta lýsingarinnar. Hver krafa 
hefur númer og heiti og mynda númerin eina samfellda röð, óháð kaflaskiptingu lýsingarinnar. 

Lýsingin er notuð sem kröfuskjal með samningi sem gerður er um rekstur þjónustunnar og er 
lögð til grundvallar þegar verkkaupi eða fulltrúar hans gera úttektir á starfseminni.  

1.5 Hugtök 

Í lýsingunni eru notuð ákveðin hugtök sem hafa eftirfarandi merkingu: 

Kröfulýsing: Hún lýsir kröfum verkkaupa til þeirrar þjónustu sem verksali skuldbindur sig 
til að veita. Kröfulýsing er fylgiskjal samnings. 

Fíknimeðferð: Sérhæfð heilbrigðisþjónusta sem einstaklingar (sjúklingar) fá hjá verksala 
samkvæmt skilgreiningu í þessari kröfulýsingu. 

Legusjúklingur: á við sjúkling sem innritast í legu til lengri dvalar en 24 klst., þjónustan getur 
verið á fyrsta, öðru og þriðja stigi heilbrigðisþjónustu. 

Ferlisjúklingur: sjúklingur sem ekki innritast í legu en nýtur heilbrigðisþjónustu í allt að 24 klst. 
Þjónustan getur verið á fyrsta, öðru og þriðja stigi og er veitt á mismunandi 
deildum.  

- Ferlisjúklingur á göngudeild getur komið í þjónustu sem tekur að jafnaði
skemmri tíma en 4 klst.

- Ferlisjúklingur á dagdeild kemur á fyrirfram ákveðnum tímum og getur
dvalist í allt að 24 klukkustundir.

Forvarnir: Með forvörnum er átt við ráðstafanir sem miða að því að uppræta orsakir 
hugsanlegra frávika í starfseminni, þ.e. koma í veg fyrir að hlutir fari þar 
úrskeiðis. 

Dagdeild: Deild með föstu rými, t.d meðferðarstólum og/eða rúmum, þar sem 
ferlisjúklingum er sinnt í allt að 24 klst. Til dagdeildarkoma teljast komur í 
stærri/tímafrekari rannsóknir og/eða meðferð. Dæmi um slíkt eru lyfjagjafir, 
hjartaþræðingar og blóðgjafir. Einnig getur verið um að ræða endurhæfingu 
með þverfaglega þjónustu. 

Göngudeild: Deild án legurúma þar sem tekið er á móti ferlisjúklingum sem koma í stutta 
heimsókn til skoðunar, rannsóknar eða meðhöndlunar. Göngudeild hefur yfir 
að ráða mannafla á dagvinnutíma virka daga. Koma á göngudeild þar sem 
sjúklingur kemur til eftirlits, meðferðar eða rannsóknar og er að öllu jöfnu 
skemmri en 4 klst. skal skráð sem koma á göngudeild í samræmi við 
auglýsingu nr. 175/2011 um fyrirmæli landlæknis um lágmarksskráningu 
vistunarupplýsinga á sjúkrahúsum.  

Heilbrigðis- 
starfsmaður: Einstaklingur sem starfar við heilbrigðisþjónustu og hlotið hefur leyfi 

Embættis landlæknis til að nota starfsheiti löggiltrar heilbrigðisstéttar, 
samkvæmt skilgreiningu í lögum nr. 40/2007 um heilbrigðisþjónustu. 

Legudeild: Legudeild er deild með legurúmum til meðhöndlunar á sjúklingum. Legudeild 
hefur á að skipa mannafla og aðstöðu til þess að veita nauðsynlega 
heilbrigðisþjónustu allan sólarhringinn. Þessar deildir geta bæði verið 
starfræktar alla daga vikunnar eða hluta hennar. Sjúklingar innritaðir á 
legudeild eru skráðir sem slíkir í leguskrá sem markar sjúkratryggingastöðu 
þeirra hjá verkkaupa. 

Notandi: Einstaklingur sem nýtir sér heilbrigðisþjónustu verksala. 

Óvænt atvik: Með óvæntu atviki er átt við óhappatilvik, mistök, vanrækslu eða önnur atvik 
sem hafa valdið sjúklingi tjóni eða hefðu getað valdið honum tjóni. 

Samningstími: Sá tími sem verksali hefur með höndum samningsbundnar skyldur um 
rekstur heilbrigðisþjónustu. Samningstími er skilgreindur í samningi. 

Samningur: Samningur milli verkkaupa og verksala um veitingu heilbrigðisþjónustu. 
Þessar lágmarkskröfur eru fylgiskjal samnings. 

Sérhæfð 
Sjúkrahús- 
þjónusta: Sjúkrahúsþjónusta sem fellur ekki undir almenna sjúkrahúsþjónustu skv. 

lögum nr. 40/2007 um heilbrigðisþjónustu. 

Sjúklingur: Notandi heilbrigðisþjónustu, sbr. lög nr. 74/1997 um réttindi sjúklinga. 
Einstaklingur sem fær heilbrigðisþjónustu hjá verksala er skilgreindur hér 
sem sjúklingur. 

Starfsmaður: Einstaklingur sem innir af hendi starf í starfsemi verksala, hvort sem hann er 
launþegi verksala eða launþegi undirverktaka verksala. 

Úrbætur: Með úrbótum er átt við ráðstafanir sem eru viðbrögð við því sem úrskeiðis 
hefur farið í starfseminni. Þær miða að því að koma í veg fyrir endurtekningu 
og, eftir atvikum, að bæta þann skaða sem orðinn er. 

Úttekt: Kerfisbundin skoðun á því hvort kröfur í faglegum lágmarkskröfum séu 
uppfylltar. 

Verkkaupi: Sjúkratryggingar Íslands. 

Verksali: Seljandi þjónustu samkvæmt samningi. 

Verksali veitir sérhæfða heilbrigðisþjónustu á legu, dag - og göngudeildum fyrir þá sem hafa 
vanda vegna fíknisjúkdóms. Þjónustan er veitt samkvæmt lögum nr. 40/2007 um 
heilbrigðisþjónustu, lög um nr. 41/2007 um landlækni og lýðheilsu, og önnur 
stjórnvaldsfyrirmæli er varða þessa málaflokka. Lög nr. 74/1997 um réttindi sjúklinga eiga við 
um þá sjúklinga sem fá þjónustu hjá verksala. 

Samningur um rekstur sérhæfðrar fíknimeðferðar er gerður samkvæmt heimild í IV. kafla laga 
nr. 112/2008 um sjúkratryggingar. Ef gerður er samningur til lengri tíma en eins árs þá fellur 
hann undir 40. gr. laga nr. 123/2015, um opinber fjármál. Ákvæði stjórnsýslulaga, nr. 37/1993, 
og upplýsingalaga, nr. 50/1996, sem og almennar meginreglur stjórnsýsluréttar gilda, eftir því 
sem við á, um þá stjórnsýslu sem verksali tekur að sér að annast samkvæmt samningi við 
Sjúkratryggingar Íslands. Starfsemi verksala skal uppfylla kröfur laga nr. 46/1980, um 
aðbúnað, hollustuhætti og öryggi á vinnustöðum og kröfur reglugerðar nr. 941/2002 um 
hollustuhætti með síðari breytingum eiga við um starfsemina.  

Í þessum kafla er fjallað um kröfur til rekstrarfyrirkomulags þjónustunnar.  

2.1 Skipulag, ábyrgðarstöður og starfsmenn 

2.1.1 Skipulag 

Verksali skipuleggur starfsemi sína út frá því umfangi sem skilgreint er í samningi og í ljósi 
þeirra krafna sem gerðar eru. Auk krafna í þessari kröfulýsingu þarf verksali að hafa reiður á 
öðrum opinberum kröfum sem gilda hverju sinni um starfsemina og tryggja að reksturinn sé 
ávallt í samræmi við þær. Að teknu tilliti til umfangs og krafna ræður verksali því sjálfur hvernig 
hann skipuleggur rekstur sinn. 

1. Rekstur. 
Verksali skal reka sérhæfða heilbrigðisþjónustu í húsnæði sem uppfyllir kröfur sem gerðar 
eru. Verksali skal skipuleggja og stýra starfseminni á þann hátt að kröfur sem settar eru fram 
í þessari lýsingu séu ætíð uppfylltar. Verksali skal reka þjónustuna í samræmi við það umfang 
sem skilgreint er í samningi.  

2. Sjúklingar. 
Verksala er einungis heimilt að veita meðferð, samkvæmt kröfulýsingu þessari, þeim sem 
eru sjúkratryggðir samkvæmt 10. gr. laga nr. 112/2008 um sjúkratryggingar og hafa tilvísun 
frá viðeigandi fagaðila í tilgreinda þjónustu. 

3. Dvöl á sjúkrastofnun. 
Þegar meðferð byggir á því að dvalið sé á sjúkrastofnuninni skal þjónustan fela í sér fullt fæði 
og gistingu.  

4. Samræmi við ytri kröfur. 
Skipulag og veiting þjónustunnar skal vera í samræmi við gildandi lög, reglugerðir, reglur, 
fyrirmæli og skilmála yfirvalda og kjarasamninga sem eiga við um reksturinn. Verksali skal 
hafa reiður á því hvaða gögn af þessu tagi eru í gildi á hverjum tíma, hafa þau aðgengileg 
og bregðast við breytingum á þeim, án óþarfa tafa, með viðeigandi breytingum á innviðum 
og reglum starfseminnar. 

5. Skipulag og skipurit. 
Skipurit verksala skal vera í gildi og uppfært við breytingar. Skipulag starfseminnar svo og 
starfssvið og ábyrgð stjórnenda skulu vera skýrt skilgreind og starfsmenn upplýstir. Einnig 
skulu tengsl starfseminnar við stoðþjónustu og tengda þjónustu á vegum verksala vera ljós.  

6. Þjónustutími. 
Verksali skal veita sjúklingum í legurýmum heilbrigðisþjónustu allan sólarhringinn alla daga 
ársins. Á dagdeildum og göngudeildum skal verksali veita heilbrigðisþjónustu á dagvinnutíma 
alla virka daga sem þjónustan er opin, nánar skilgreint í samning. 

2.1.2 Ábyrgðarstöður 

Verksali ræður því hvernig ábyrgð og valdi er skipt milli starfsmanna að uppfylltum eftirfarandi 
kröfum að því marki sem þjónusta við sjúklinga er veitt af viðkomandi fagstétt.  

7. Hjúkrunarþjónusta. 
Hjúkrunarfræðingur, með starfsleyfi skv. lögum nr. 34/2012 um heilbrigðisstarfsmenn og 
uppfyllir kröfur reglugerðar nr. 512/2013 um menntun réttindi og skyldur hjúkrunarfræðinga 
skal vera ábyrgur fyrir hjúkrunarþjónustu. Hann skal jafnframt hafa klíníska 
framhaldsmenntun eða starfsreynslu á sviði fíknihjúkrunar eða stjórnunar. 

8. Læknisþjónusta. 
Læknir með sérhæfingu eða starfsreynslu í geð- eða fíknilækningum og með starfsleyfi skv. 
lögum nr. 34/2012 um heilbrigðisstarfsmenn, sem uppfyllir kröfur reglugerðar nr. 467/2015 
um menntun, réttindi og skyldur lækna og skilyrði til að hljóta almennt lækningaleyfi og 
sérfræðileyfi, skal vera ábyrgur fyrir læknisþjónustu. 

9. Sálfélagsleg þjónusta. 
Sálfræðingur með starfsleyfi skv. lögum nr. 34/2012 um heilbrigðisstarfsmenn, sem uppfyllir 
kröfur reglugerðar nr. 1130/2012 um menntun, réttindi og skyldur sálfræðinga og skilyrði til 
að hljóta starfsleyfi og sérfræðingaleyfi, skal vera ábyrgur fyrir sálfélagslegri þjónustu. 

2.1.3 Starfsmannahald 

Starfsmannahald er á ábyrgð verksala. Verksali ræður hjúkrunarfræðinga, lækna, sálfræðinga, 
áfengis- og vímuefnaráðgjafa og annað faglært og ófaglært fólk til starfa. Hann stýrir mönnun 
starfseminnar í samræmi við álag og heldur uppi því þjónustustigi sem þessi lýsing gerir kröfur 
um.  

10. Mönnun. 
Verksali skal tryggja að starfsemin sé ætíð mönnuð nægilega mörgum hjúkrunarfræðingum, 
læknum, sálfræðingum, áfengis- og vímuefnaráðgjöfum og öðrum faglærðum og 
ófaglærðum starfsmönnum svo hægt sé að veita þá þjónustu sem skilgreind er í þessari 
kröfulýsingu. 

11. Starfsmannavelta. 
Verksali skal leitast við að halda starfsmannaveltu í lágmarki með skilgreindri og virkri 
starfsmannastefnu. 

12. Starfsréttindi og hæfni. 
Verksali skal tryggja að allir sem inna af hendi sérhæft starf í starfseminni hafi viðeigandi 
starfsleyfi (löggildingu) í samræmi við lög og reglugerðir. Þá er einnig gerð krafa um að 
verksali ákvarði nauðsynlega hæfni þeirra sem sinna störfum sem ekki krefjast starfsleyfis 
en hafa áhrif á samræmi við kröfur, veiti þjónustu eða geri aðrar ráðstafanir til að mæta 
þessum hæfniskröfum og meti árangur þeirra ráðstafana sem gripið er til. Einnig skal verksali 
leggja áherslu á  að starfsmenn geri sér grein fyrir þýðingu og mikilvægi þess sem þeir gera 
og á hvern hátt þeir stuðla að því að gæðamarkmiðum sé náð (sjá kafla 2.2.2). 

13. Upplýsingar úr sakaskrá. 
Gerð er krafa um allir þeir sem veita sjúklingum þjónustu samkvæmt þessari kröfulýsingu 
hafi ekki hlotið refsidóm vegna brota á ákvæðum XXII. kafla, 221. gr. eða 218. gr. almennra 
hegningarlaga nr. 19/1940 með síðari breytingum. Hafi einstaklingur verið dæmdur til 
refsingar fyrir brot á öðrum ákvæðum almennra hegningarlaga skal meta áhrif þess á hæfi 

viðkomandi til að gegna starfinu, m.a. með tilliti til eðlis starfsins og alvarleika brotsins. 
Verksali ber ábyrgð á því að fá heimild til að afla upplýsinga úr sakaskrá hjá umsækjendum 
um starf við mat á umsóknum í ráðningaferli. 

14. Íslenskumælandi starfsmenn. 
Gerð er krafa um að þeir starfsmenn verksala sem veita íslenskumælandi sjúklingum 
persónulega þjónustu samkvæmt þessari kröfulýsingu tali og skilji íslensku, en hafi þá alltaf 
íslenskumælandi starfsmann með sér á vakt. Sé móðurmál starfsmanns annað en íslenska 
þarf hann að hafa gott vald á íslensku máli (í það minnsta B2 á samevrópska 
matsrammanum fyrir tungumál). Þó er heimilt að hafa viðmið lægra við einfaldari þjónustu 
gagnvart sjúklingum svo sem framreiðslu fæðis, sjá vefslóð: 
https://europass.cedefop.europa.eu/is/resources/european-language-levels-cefr 

15. Túlkun. 
Verksali skal, á sinn kostnað, tryggja sjúklingi, sem ekki talar íslensku eða notar táknmál, 
túlkun á upplýsingum samkvæmt 5. gr. laga nr. 74/1997 um réttindi sjúklinga.  

16. Starfsmannastefna og jafnréttisáætlun. 
Verksali skal hafa skilgreinda og virka starfsmannastefnu. Hann skal setja sér 
jafnréttisáætlun eða samþætta jafnréttissjónarmið í starfsmannastefnu sína, í samræmi við 
18. gr. laga nr. 10/2008, um jafna stöðu og jafnan rétt kvenna og karla og fá jafnlaunavottun, 
sbr. breyting sömu laga (nr. 56/2017).  

17. Yfirlýsing um þagnarskyldu. 
Verksali skuldbindur sig til að láta alla starfsmenn sína, þ.m.t. starfsmenn undirverktaka og 
hýsingaraðila ef um þá er að ræða (sbr. kafla 2.1.5), undirrita heit um trúnaðar- og 
þagnarskyldu í samræmi við lög nr. 74/1997, um réttindi sjúklinga. Nemar í starfsnámi og 
afleysingafólk skulu einnig undirrita sama heit.  

18. Upplýsingar um starfsleyfi, menntun og þjálfun starfsmanna. 
Verksali skal halda starfsmannaskrá og hafa gögn um starfsleyfi þeirra sem gegna 
starfsleyfisskyldum störfum, auk upplýsinga um menntun, reynslu og þjálfun allra sem gegna 
þar störfum. 

2.1.4 Þjálfun og símenntun 

Verksali sér starfsmönnum fyrir þjálfun og símenntun. 

19. Þjálfun nýrra starfsmanna. 
Nýir starfsmenn skulu, í samræmi við störf þeirra og starfslýsingar, fá þjálfun og handleiðslu 
á vettvangi í því verklagi sem þeim er ætlað að fylgja.  

20. Símenntun. 
Verksali skipuleggur og gerir áætlun um endurmenntun starfsmanna. Tilgangur 
endurmenntunar skal m.a. vera að fylgjast með þróun og tileinka sér nýjungar á sviði 
starfseminnar.  

2.1.5 Undirverktakar og hýsing 

Verksali getur, í þeim tilvikum sem hann telur hagkvæmt, samið við verktaka um tiltekin verk í 
starfseminni. Hann getur einnig samið við aðila utan starfseminnar um að hýsa tiltekin ferli 
hennar.  

21. Undirverktakar. 
Verksala er heimilt að semja við undirverktaka um að vinna tiltekin verk í starfseminni undir 
stjórn verksala. Gilda þá sömu kröfur um starfsmenn undirverktaka og um starfsmenn 
verksala. Verksali ber ábyrgð á að undirverktaki uppfylli kröfurnar sem gerðar eru í þessari 
lýsingu.  

22. Hýsing. 
Kjósi verksali að hýsa einhver ferli, sem hafa áhrif á samræmi við kröfur, hjá aðilum utan 
starfseminnar, þá skal hann tryggja stýringu á slíkum ferlum þannig að samræmið haldist. 
Eðli og umfang stýringar verksala skal skilgreina sérstaklega og skrá skal framkvæmd 
hennar. 

23. Samningar við undirverktaka og hýsingaraðila. 
Semji verksali við undirverktaka um tiltekin verk eða við hýsingaraðila skal vera ákvæði í 
slíkum samningum sem gerir verkkaupa kleift að 

 taka yfir samninga í stað verksala og halda viðskiptum áfram hætti verksali rekstri 
þjónustunnar.  

 Í samningunum skulu einnig vera uppsagnarákvæði með sömu skilyrðum og sama 
uppsagnarfyrirvara og í samningi verkkaupa og verksala.  

 Í hýsingarsamningum skal vera ákvæði sem tryggir aðgengi eftirlitsaðila að starfsemi 
hans vegna eftirlits. (eftir og/eða á meðan samningur er í gildi). 

24. Staðfesting Embættis landlæknis. 
Ef verksali hyggst semja við fyrirtæki eða stofnun um að veita heilbrigðisþjónustu þá ber 
honum að ganga fyrst úr skugga um að Embætti landlæknis hafi staðfest að viðkomandi 
uppfylli lágmarkskröfur og ákvæði heilbrigðislöggjafar.  

2.1.6 Gjaldtaka 

Verksali tekur gjald fyrir þá þjónustu sem hann veitir eins og gildandi lög og reglugerðir heimila. 

25. Gjaldtaka. 
Verksali tekur gjald af þeim sem fá heilbrigðisþjónustu hjá honum, eins og lög og reglugerðir 
kveða á um hverju sinni. Verksala er óheimilt að innheimta hærri eða önnur gjöld vegna 
heilbrigðisþjónustu sem veitt er skv. samningi við verkkaupa. 

2.2 Rekstur á samningstíma 

2.2.1 Starfsleyfi og staðfesting landlæknis 

26. Starfsleyfi frá heilbrigðisnefnd. 
Heilbrigðisþjónusta er leyfisskyld starfsemi að því marki sem sem skilgreint er í reglugerð nr. 
941/2002, um hollustuhætti, og háð opinberu eftirliti. Verksali skal hafa í gildi starfsleyfi frá 
heilbrigðisnefnd.  

27. Staðfesting Embættis landlæknis. 
Verksali skal, við endurnýjun samnings við verkkaupa, fá staðfestingu Embættis landlæknis 
á því að þjónustan uppfylli faglegar kröfur og önnur skilyrði í heilbrigðislöggjöf, sbr. 26. gr. 
laga nr. 40/2007 um heilbrigðisþjónustu og sbr. reglugerð nr. 786/2007 um eftirlit Embættis 
landlæknis með rekstri heilbrigðisþjónustu og faglegar lágmarkskröfur. Komi til meiriháttar 
breytinga á mönnun, búnaði, starfsemi eða þjónustu verksala á samningstímanum ber 
verksala að tilkynna embætti landlæknis um það, sbr. fyrrgreind lög. 

2.2.2 Gæðastjórnun 

Virk gæðastjórnun er lykilatriði í rekstri heilbrigðisþjónustu. Hún tekur mið af stefnumörkun 
stjórnvalda á sviði heilbrigðismála, lögum, reglugerðum og öðrum stjórnvaldsfyrirmælum. 

Stjórnendur verksala skulu leggja áherslu á að uppfylla kröfur um faglega, örugga og 
hagkvæma þjónustu og vinna stöðugt að því markmiði að auka ánægju notenda. Þeir skulu 
móta starfseminni stefnu og setja sér skýr og mælanleg gæðamarkmið sem m.a. taka mið af 
stefnumörkun stjórnvalda á sviði heilbrigðismála, lögum, reglugerðum og öðrum 

stjórnvaldsfyrirmælum og þeim gæðavísum sem notaðir eru (sjá kröfu 30). Ákveða þarf 
aðgerðir til að ná markmiðunum og leggja kerfisbundið mat á gæði þjónustunnar. 

28. Áhersla á sjúklinginn.
Áhersla skal lögð á sjúklinginn í heilbrigðisþjónustu verksala. Þannig skulu skipulag og 
vinnuferlar beinast að því að mæta þörf hans fyrir þjónustu og tryggja um leið öryggi hans. 
Starfsmenn skulu líta á sjúklinginn og aðstandendur hans sem mikilvæga samstarfsaðila og 
taka mið af þörfum og viðhorfum þeirra við ráðgjöf og meðferð. 

29. Stefna.
Æðstu stjórnendur í þjónustu verksala skulu setja fram stefnu fyrir starfsemina. Stefnan þarf 
að taka mið af stefnumörkun stjórnvalda á sviði heilbrigðismála, lögum, reglugerðum og 
öðrum stjórnvaldsfyrirmælum. Hún þarf að hæfa tilgangi starfseminnar og skapa umgjörð 
fyrir gæðamarkmið. Stefnan skal kynnt fyrir starfsmönnum og vera sýnileg sjúklingum, 
aðstandendum þeirra og almenningi. Stefnan skal rýnd a.m.k. annað hvert ár með tilliti til 
þess hvort hún eigi áfram við. 

30. Gæðavísar.
Verksali skal setja sér mælanlega gæðavísa sem mældir eru með reglubundnum hætti og 
birtir að lágmarki einu sinn á ári. Verksali skal nota þá gæðavísa sem Embætti landlæknis 
gefur fyrirmæli um að nota, sbr. reglugerð nr. 1148/2008, sbr. einnig vefrit Embættis 

Eflum gæði og öryggi í íslenskri heilbrigðisþjónustu . 

31. Gæðamarkmið.
Stjórnendur verksala skulu setja sér mælanleg gæðamarkmið í samræmi við stefnuna, (sjá 
kröfu nr. 29) ákveða nauðsynlegar aðgerðir og hafa eftirfylgni með þeim. Gæðamarkmið skal 
endurskoða a.m.k. árlega í ljósi þess árangurs sem náðst hefur. 

32. Þjónustukannanir.
Verksali skal standa reglubundið fyrir þjónustukönnun meðal sjúklinga og nýta niðurstöður 
þeirra til að bæta þjónustu við sjúklinga. 

2.2.3 Áætlanir og upplýsingaskylda 

Verksali gerir áætlun fyrir hvert rekstrarár og kynnir verkkaupa. Verksala ber að standa 
verkkaupa, Ríkisendurskoðun og Embætti landlæknis skil á upplýsingum um starfsemi sína. 

33. Ársáætlun.
Verksali skal, eigi síðar en fyrir lok febrúar ár hvert, skila ársáætlun til verkkaupa þ.e. annars 
vegar rekstraráætlun og hins vegar starfsáætlun. Rekstraráætlunin skal sundurliðuð eftir 
helstu viðfangsefnum og gera grein fyrir dreifingu útgjalda og tekna innan ársins. 
Starfsáætlun skal setja starfseminni markmið og fjalla um helstu viðfangsefni komandi árs, 
starfsemistölur og áætlaðan fjölda sjúklinga, meðferðastunda og meðferðadaga. 

34. Árlegur fundur.
Verksali skal, eigi síðar en fyrir lok febrúarmánaðar ár hvert, halda kynningarfund með 
verkkaupa þar sem farið er yfir rekstrarhorfur og starfsemistölur liðins árs og rekstraráætlun 
yfirstandandi árs. Auk þess skal ræða önnur mál, eins og tilefni er til. 

35. Ársreikningur.
Verksali skal ótilkvaddur senda verkkaupa og Ríkisendurskoðun fyrir lok maí ár hvert 
endurskoðaðan ársreikning ársins á undan vegna þeirrar starfsemi verksala sem heyrir undir 
samninginn. Ársreikningurinn skal vera í samræmi við ákvæði laga um ársreikninga nr. 
3/2006 með síðari breytingum og um bókhald nr. 145/1994 með síðari breytingum, svo og 
góðar bókhalds- og reikningsskilavenjur. Rekstrarreikningur skal sýna sundurliðaðan 
kostnað og tekjur vegna þeirrar starfsemi verskala sem heyrir undir samninginn og skal hann 
vera aðgreindur frá annarri starfsemi verksala. Ársreikningur skal áritaður af stjórn, 
framkvæmdastjóra og löggiltum endurskoðanda. 

36. Ársskýrsla. 
Verksali skal skila ársskýrslu til verkkaupa fyrir lok apríl ár hvert þar sem gerð er grein fyrir 
starfseminni og framkvæmd hennar á liðnu ári. Í ársskýrslu skulu eftirfarandi upplýsingar 
m.a. koma fram: 

1. Skýra skal frá því hvaða gæðavísar voru notaðir í starfseminni og hvað þeir sýndu 
(sjá kröfu 29). 

2. Skýra skal frá gæðamarkmiðum, aðgerðum sem ráðist var í til að ná þeim og 
mælingum á árangri (sjá kröfu 30). 

3. Gefa skal yfirlit um framkvæmd innra eftirlits (innri úttekta) og niðurstöðu þess (sjá 
kröfu 40). 

4. Skýra skal frá umbótastarfi (sjá kröfur 41 og 42) og m.a. gefa yfirlit um fjölda og efni 
athugasemda, kvartana og óvæntra atvika, úrvinnslu þeirra og úrbætur sem ráðist 
var í, sbr. kafla 2.2.4. 

5. Með ársskýrslu skulu fylgja niðurstöður þjónustukönnunar (sjá kröfu nr. 31) þar sem 
greint er frá viðhorfi þeirra sem fengu þjónustu og hvernig verksali nýtti sér 
niðurstöðurnar. 

Halda skal til haga öllum frumgögnum að baki þeim upplýsingum sem birtast í ársskýrslu svo 
hægt sé að gera úttekt á réttmæti þeirra.

37. Upplýsingar til Sjúkratrygginga Íslands (Sjúkratrygginga) 
Verksali skal skrá og senda Sjúkratryggingum í upplýsingar um dvöl einstaklinga á dag- og 
legudeildum skv. nánari fyrirmælum stofnunarinnar.. 

38. Upplýsingar til Embættis landlæknis. 
Verksali skal skila upplýsingum um starfsemina sem Embætti landlæknis kallar eftir á 
hverjum tíma. 

2.2.4 Innra eftirlit og stöðugar umbætur 

Verksali þarf að hafa eftirlit með því að unnið sé í samræmi við þá tilhögun sem hann hefur 
ákveðið með hliðsjón af settum kröfum. Eftirlit verksala þarf einnig að sýna fram á hvort 
starfsemin sé í samræmi við kröfurnar.  

Verksali þarf stöðugt að vinna að því að bæta starfsemi sína og árangur. Það gerir hann m.a. 
með því að beita stefnunni (sjá kröfu nr. 29), gæðamarkmiðunum (sjá kröfu nr. 31), 
niðurstöðum úttekta (sjá kröfu nr. 41), greiningu gagna (t.d. gæðavísum, sbr. kröfu nr. 30), 
úrbótum og forvörnum.  

39. Réttur sjúklinga. 
Sjúklingi skal tryggður réttur í samræmi við almenn mannréttindi og mannhelgi og lög nr. 
74/1997, um réttindi sjúklinga. Verksali skal leggja áherslu á að starfsmenn hafi styrkleika á 
sviði mannlegra samskipta og sýni virðingu og lipurð í samskiptum sínum við sjúklinga.   

40. Aðbúnaður og aðstoð. 
Verksali skal skapa þannig umhverfi og andrúmsloft í starfsemi sinni að sjúklingum líði vel 
og finni til öryggis meðan þeir dvelja þar. Verksali skal tryggja sjúklingum viðeigandi aðstöðu, 
aðbúnað og aðstoð meðan á dvöl stendur. 

41. Innra eftirlit (innri úttektir). 
Verksali skal hafa virkt innra eftirlit með því að hann uppfylli kröfur í þessari kröfulýsingu og 
einnig ytri kröfur (sjá kafla 2.1.1). Hann skal með skipulögðum innri úttektum sýna fram á 
hvort starfsemin sé í samræmi við kröfurnar og í samræmi við þá tilhögun sem skipulögð 
hefur verið (t.d. verklagsreglur). Í kjölfar úttekta skal ráðast í úrbætur eins og niðurstöðurnar 
gefa tilefni til. 

42. Úrbætur. 
Verksali skal grípa til aðgerða til þess að uppræta orsakir frávika, sem í ljós hafa komið, í því 
skyni að koma í veg fyrir endurtekningu og eftir atvikum að bæta þann skaða sem orðinn er. 
Frávik geta t.d. komið í ljós í innra eftirliti (sbr. kröfu 41), þegar kvartað er eða óvænt atvik 
verður (sbr. kafla 2.2.4.2). 

43. Forvarnir. 
Verksali skal stunda skipulagðar forvarnir, þ.e. greina og meta hugsanlegar orsakir frávika í 
starfseminni og ákveða hæfilegar ráðstafanir til þess að uppræta þær í því skyni að koma í 
veg fyrir að hlutir fari úrskeiðis.  

2.2.4.1 Skrár 

Forsenda virkrar gæðastjórnunar er að geta sýnt fram á árangur og samræmi við kröfur.  

44. Skrár (skráningar). 
Verksali skal koma upp skrám til sönnunar um að samræmis sé gætt við kröfur. Þetta felur 
m.a. í sér skráningu á umfangi og ferli veittrar þjónustu. Þessar skrár eru í mörgum tilvikum 
sjúkraskrár, sbr. kafla 2.2.6. 

2.2.4.2 Athugasemdir, kvartanir og óvænt atvik 

Verksali skal hafa verklagsreglur fyrir meðferð og afgreiðslu athugasemda og kvartana frá 
einstaklingum vegna þjónustu verksala. Réttur einstaklinga til að gera athugasemdir við og 
kvarta yfir heilbrigðisþjónustu er tryggður í lögum nr. 74/1997 um réttindi sjúklinga.  

45. Meðferð athugasemda og kvartana. 
Lýsing á móttöku og meðferð athugasemda og kvartana skal skráð í verklagsreglur í 
starfsemi verksala. Verksali skal brýna það sérstaklega fyrir öllum starfsmönnum að vera 
vakandi fyrir óánægju sjúklinga og aðstandenda þeirra, leiðbeina þeim við að koma á 
framfæri athugasemd eða bera fram kvörtun og sjá til þess að athugasemdir og kvartanir fari 
í réttan farveg skv. verklagsreglu. Allar athugasemdir og kvartanir frá sjúklingum eða 
aðstandendum þeirra svo og ábendingar frá starfsmönnum skulu skráðar og teknar til 
afgreiðslu hjá verksala. Þeim skal síðan svarað eins fljótt og auðið er, skv. lögum nr. 74/1997 
um réttindi sjúklinga. Ef athugasemdir eða kvartanir eiga við rök að styðjast skulu viðeigandi 
aðgerðir ákveðnar til að bæta vinnubrögð (sbr. kafla 2.2.4). Við alla meðferð og skráningu 
athugasemda og kvartana skal þess sérstaklega gætt að rjúfa ekki þagnarskyldu og trúnað 
við þá einstaklinga sem eiga hlut að máli. 

46. Óvænt atvik sem sjúklingar verða fyrir. 
Samkvæmt 9. gr. laga nr. 41/2007 um landlækni og lýðheilsu skal verksali halda skrá um 
óvænt atvik sem sjúklingar verða fyrir í þeim tilgangi að finna skýringar á þeim og leita leiða 
til að tryggja að þau endurtaki sig ekki. 

47. Tilkynningarskylda vegna alvarlegra atvika. 
Verksala ber, samkvæmt 10. gr. laga nr. 41/2007 um landlækni og lýðheilsu, að tilkynna 
Embætti landlæknis án tafar um óvænt atvik sem valdið hefur eða hefði getað valdið sjúklingi 
alvarlegu tjóni, svo sem dauða eða varanlegum örkumlum. Jafnframt ber verksala að upplýsa 
sjúkling um hið óvænta atvik án ástæðulausra tafa og nánustu aðstandendur hans þegar 
það á við. Embætti landlæknis rannsakar mál af þessu tagi og skal verksali veita honum 
aðgang að starfsstöðvum og þær upplýsingar og gögn sem hann telur nauðsynleg við 
rannsókn málsins. Verði óvænt dauðsfall þar sem þjónustan er veitt, sem ætla má að rekja 
megi til mistaka, vanrækslu eða óhappatilviks við meðferð eða forvarnir vegna sjúkdóms, 
skal auk tilkynningar til Embættis landlæknis tilkynna það til lögreglu í samræmi við ákvæði 
laga nr. 61/1998 um dánarvottorð, krufningar o.fl.  

48. Atvik sem starfsmenn verða fyrir. 
Samkvæmt lögum nr. 46/1980 um aðbúnað, hollustuhætti og öryggi á vinnustöðum og 
reglugerð nr. 920/2006 um skipulag og framkvæmd vinnuverndarstarfs á vinnustöðum, eru 
öll vinnuslys og óhöpp skráningarskyld á vinnustöðum og slys, sem valda lengri 
veikindafjarvistum en degi til viðbótar við slysadag eða þar sem grunur leikur á alvarlegu 
heilsutjóni eru tilkynningaskyld til Vinnueftirlits ríkisins. Líkamsárás á starfsmann telst til 
þeirra atvika sem fjallað er um í þessari kröfu. 

2.2.5 Jafnréttismál 

Lög nr. 10/2008, um jafna stöðu og jafnan rétt kvenna og karla, eiga við um rekstur 
þjónustunnar. Áhersla er lögð á jafnrétti kynjanna í rekstri sem fjármagnaður er af ríkinu. 

49. Jafnréttisáætlun. 
Verksali, sem rekur starfsemi sem fjallað erum í kröfulýsingu þessari og er með fleiri en 25 
starfsmenn að jafnaði á ársgrundvelli, skal setja vinnustaðnum jafnréttisáætlun. 

2.2.6 Skráning og meðhöndlun sjúkraskrárgagna 

Sjúkraskrár geyma upplýsingar um sjúklinga verksala er varða heilsufar þeirra og meðferð hjá 
heilbrigðisstarfsmanni. Skráning, meðhöndlun og varðveisla sjúkraskráa skal vera í samræmi 
við lög nr. 55/2009 um sjúkraskrár, lög nr. 74/1997 um réttindi sjúklinga, lög nr. 90/2018 um 
persónuvernd og vinnslu persónupplýsinga og reglugerðir sem um þetta gilda. Einnig ber að 
fara eftir sérstökum reglum og fyrirmælum Embættis landlæknis og Persónuverndar á hverjum 
tíma. 

50. Ábyrgð og umsjón. 
Verksali er ábyrgðaraðili þeirra sjúkraskráa sem færðar eru á hjá honum. Verksali felur lækni 
eða öðrum heilbrigðisstarfsmanni að vera umsjónaraðili sjúkraskráa og hafa eftirlit með og 
sjá um að skráning og meðferð sjúkraskrárupplýsinga sé í samræmi við ákvæði laga nr. 
55/2009 um sjúkraskrár.  

51. Sjúkraskrár. 
Sjúkraskrár skulu haldnar um alla sjúklinga verksala og færðar á rafrænu formi að því marki 
sem unnt er. Sjúkraskráin skal innihalda allar nauðsynlegar upplýsingar um heilsufar, 
meðferð og árangur meðferðar sjúklings, eins og kveðið er á um í lögum nr. 55/2009 um 
sjúkraskrár og reglugerðir þar að lútandi. Allar ákvarðanir sem teknar eru af starfsmönnum 
verksala og varða meðferð og þjónustu við sjúkling skulu færðar í sjúkraskrá. 

52. Öryggi sjúkraskrárupplýsinga og annarra persónuupplýsinga. 
Aðgangi að gögnum skal stýrt og öryggis þeirra gætt. Verksali skal semja öryggisstefnu sem 
hefur að geyma almenna lýsingu á helstu kröfum og áherslum varðandi upplýsingaöryggi, 
gera áhættumat sem hefur að geyma greiningu á þeim ógnunum sem steðja að vinnslu 
persónuupplýsinga og skrá öryggisráðstafanir sem byggjast á þeim forsendum sem fram 
koma í áhættumati. Meðal annars skal skilgreina öryggisafritun rafrænna gagna og 
reglubundna könnun á gæðum öryggisafrita og skrá framkvæmd.   

53. Aðgangur einstaklinga að sjúkraskrá sinni. 
Aðgangur einstaklinga að sjúkraskrá sinni skal tryggður á þann hátt sem segir í lögum nr. 
55/2009 um sjúkraskrár og fyrirmælum Embættis landlæknis um öryggi og gæði 
sjúkraskrárgagna. 

2.2.7 Stýring mælibúnaðar 

Allur mælibúnaður, sem notaður er við veitingu þjónustunnar skal vera marktækur. Velja þarf 
búnað sem gefur þá mælinákvæmni sem þjónustan þarf að reiða sig á. Búnaðinn þarf síðan, 
eins og við á í hverju tilviki, að kvarða og sannprófa samkvæmt leiðbeiningum framleiðanda, 
stilla fyrir notkun og meðhöndla á réttan hátt. 

54. Kvörðun og sannprófun. 
Verksali skal sjá til þess að mælibúnaður, sem notaður er í þjónustunni, sé kvarðaður og 
sannprófaður eins og við á í hverju tilviki og í samræmi við leiðbeiningar framleiðanda. Halda 
skal skrár um niðurstöður kvörðunar og sannprófunar og staða hvers tækis skal vera ljós. 

55. Stilling og meðferð. 
Verksali skal sjá til þess að mælibúnaður, sem notaður er í þjónustunni, sé í lagi og starfi 
rétt. Í því felst m.a. að hann sé meðhöndlaður á réttan hátt, t.d. stilltur eða endurstilltur eins 
og við á, honum haldið við og hann endurnýjaður eins og þörf krefur.  

2.2.8 Innkaup 

Verksali þarf að haga innkaupum sínum á vörum, verkum og þjónustu í samræmi við lög nr. 
120/2016 um opinber innkaup.  

56. Opinber innkaup. 
Lög nr. 120/2016 um opinber innkaup ná til þess rekstrar sem verksali hefur með höndum 
samkvæmt þessari kröfulýsingu og telst verksali vera opinber aðili skv. skilgreiningu í 3. gr. 
laganna. Honum ber því að fylgja reglum um opinber innkaup þegar hann kaupir vörur, verk 
eða þjónustu vegna starfseminnar. 

2.2.9 Upplýsingar um þjónustu 

Upplýsingar um heilbrigðisþjónustu verksala, sem eru hagnýtar fyrir almenning, þurfa að vera 
aðgengilegar á heimasíðu þjónustunnar. 

57. Heimasíða. 
Verksali skal hafa upplýsingar um heilbrigðisþjónustuna á heimasíðu sinni og uppfæra efni 
hennar þegar breytingar verða á starfseminni. Á heimasíðunni skulu m.a. vera upplýsingar 
um þjónustuna, stefnu og markmið, auk þess leiðbeiningar um hvernig einstaklingar bera sig 
að telji þeir sig þurfa þjónustu hjá verksala. Einnig skal stjórnskipulag verksala birt á síðunni 
og nöfn helstu stjórnenda koma fram. Óheimilt er að birta þar auglýsingar á upplýsingasíðum 
vegna þjónustunnar sem samningurinn nær til nema að þær snerti beint starfsemi 
þjónustunnar, t.d. um laus störf. 

3  
Hér er lýst faglegum lágmarkskröfum til sérhæfðar heilbrigðisþjónustu fyrir þá sem eiga við 
vanda vegna fíknisjúkdóms að etja.  

3.1 Heilbrigðisþjónusta vegna fíknisjúkdóms 
Verksali tekur til meðferðar til lengri eða skemmri tíma, einstaklinga með fíknisjúkdóm og 
fjölskyldur þeirra. Forsenda fyrir meðferð er að viðkomandi einstaklingur hafi fengið mat á 
meðferðarþörf.  

3.1.1 Hlutverk  

Hlutverk (heilbrigðisþjónustu) verksala er að veita ráðgjöf, greiningu, meðferð og stuðning við 
fólk með fíknisjúkdóm og aðstandendur þeirra. Fíknimeðferð gegnir lykilhlutverki í því að hjálpa 
fólki að ná bata og byggja upp heilbrigt líf án vímuefna. Með því móti má auka lífsgæði og 
minnka skaða, ná hlutabata eða langtímabata vegna fíknisjúkdóms. Með þverfaglegu teymi 
fagfólks er veitt heildræn meðferð sem tekur tillit til líkamlegrar, sálrænnar og félagslegrar 
heilsu. Auk þess tryggir heilbrigðisþjónustan að aðstandendur fái viðeigandi fræðslu og 
stuðning. 

3.1.2 Hugmyndafræðilegar forsendur  

Unnið skal eftir hugmyndafræði sem tekur mið af eftirfarandi þáttum:  

Lífsálfélagslegt (biopsychosocial) líkan: Viðurkenning á því að fíkn sé flókið samspil erfða, 
umhverfis, og sálfélagslegra þátta. Lífsálfélagslega líkanið felur í sér að þverfaglegt teymi sinni 
meðferð fólks með fíknisjúkdóm. Meðferðin byggir á gagnreyndum aðferðum og meðferðum 
sem veitt er af heilbrigðisstarfsfólki og öðrum með sérþjálfun til að sinna fíknimeðferð. 
Leiðarljósið er ávallt að veita þjónustu og meðferð sem stenst fagleg viðmið. 

Samfella í þjónustu: Áhersla er lögð á heildstæða þjónustu sem spannar allt frá forvörnum til 
langtímameðferðar og endurhæfingar. Einnig er gengið út frá því að þjónusta við fólk með 
fíknisjúkdóm taki mið af eðli hans sem langvinnum vanda (chronic disease model). Með því að 
bjóða upp á fíknimeðferð á ýmsum þjónustustigum sem taka við hvert af öðru í samræmi við 
þarfir einstaklinga nást betri gæði í þjónustu og meðferðarheldni.  

Heildræn nálgun: Þjónusta tekur einnig tillit til aðstandenda sjúklinga og veitt er sértæk aðstoð 
til barna og aðstandenda. Með því að styrkja fjölskylduna er dregið úr hættu á bakslagi og 
mætt félagslegum þörfum einstaklinga.  

Einstaklingsmiðuð meðferð: Meðferð aðlöguð að þörfum hvers einstaklings. Í þessu felst einnig 
að veita áfallamiðaða meðferð, þar sem tekið er mið af áfallasögu einstaklinga. Þessi 
hugmyndafræðilega forsenda felur einnig í sér að boðið sé upp á fjölbreytt úrræði og sérsniðnar 
meðferðir fyrir mismunandi hópa, til dæmis ungmenni, konur, og eldri einstaklinga, ásamt 
sértækri lyfjameðferð fyrir ópíóíðafíkn. 

3.1.3 Þættir þjónustunnar  

3.1.3.1 Hjúkrun og aðhlynning 

58. Sólarhringsþjónusta.
Á legudeild skal vera hjúkrunarvakt allan sólarhringinn alla daga ársins sem þjónustan er 
opin og skal hjúkrunarfræðingur vera ábyrgur fyrir þeirri hjúkrunarþjónustu sem þar er veitt. 

59. Hjúkrun.
Hjúkrunarfræðingur skal vera ábyrgur fyrir að meta, skipuleggja og stjórna hjúkrunarþjónustu 
fyrir sérhvern einstakling sem hann sinnir. Hann skal bregðast við heilbrigðisvandamálum, 
greina hjúkrunarþarfir, forgangsraða þeim, skipuleggja hjúkrun og framkvæma og meta 
árangur hennar. Samfellu í hjúkrun skal tryggja með faglegum vinnubrögðum og 
kerfisbundinni hjúkrunarskráningu. 

3.1.3.2 Læknisþjónusta 

60. Læknisþjónusta.
Læknar sem sinna sjúklingum meðferð vegna fíknisjúkdóms, bera faglega ábyrgð á því að 
þeir njóti þeirrar læknismeðferðar sem þeir þarfnast í meðferðinni svo hún beri tilætlaðan 
árangur. Teymisvinna með hjúkrunarfræðingum, sálfræðingum, áfengis- og 
vímuefnaráðgjöfum og öðrum starfsstéttum er forsenda góðrar og árangursríkrar meðferðar. 

3.1.3.3 Sálfélagsleg meðferð 

61. Sálfélagsleg meðferð.
Einstaklingshæfð meðferðaráætlun skal gerð í samvinnu við sjúklinginn þar sem tekið er tillit 
til kyns, aldurs, félagslegra, líkamlegra, geðrænna og sálfræðilegra þarfa. Sálfélagslega 
meðferðin skal miða að því að vera kynjaskipt til að skapa öryggi og næði til að ræða 
viðkvæm mál. Leitast skal við að hafa kynjaskipta meðferðarhópa. Meðferðin felst m.a. í 
áhugahvetjandi og áfallamiðaðri nálgun, einstaklingsviðtölum, sálfélagslegri fræðslu, 
hópmeðferð, umræðum og greiningu. Meðferðina skal veita af þverfaglegu teymi 
heilbrigðisstarfsfólks. 

3.1.4 Lyfjamál  

Verksali skal útvega þeim sjúklingum lyf sem innritaðir eru á legudeild hjá verksala, sbr. krafa 
63. Lyfjamál verksala heyra undir yfirlækni. Yfirlæknir skal tilnefna lækni og hjúkrunarfræðing
sem ásamt lyfjafræðingi í lyfjanefnd sem skulu vera ráðgefandi honum um eftirfarandi:

Tryggja að sjúklingar stofnunarinnar fái lyf við hæfi.

Lyfjameðferð sé í samræmi við yfirlýsta lyfjastefnu og hlutverk verksala.

Semja og viðhalda lyfjalista stofnunarinnar.

Semja reglur um með hvaða hætti ný og dýr lyf eru tekin á lyfjalista eða notuð í
undantekningatilfellum innan stofnunarinnar.

Verksali skal tryggja hagkvæm innkaup lyfja. Þá skal hann sjá til þess að lyfjakynningar 
samræmist siðareglum Læknafélags Íslands.  

Starfsemi heilbrigðisstofnana er leyfisskyld starfsemi og háð opinberu eftirliti. Lyfjastofnun 
hefur eftirlit með innkaupum, meðferð og dreifingu lyfja á heilbrigðisstofnunum, sbr. lyfjalög nr. 
100/2020. 

62. Lyfjastefna.
Verksali skal móta starfsemi sinni lyfjastefnu í samræmi við gildandi lyfjastefnu 
heilbrigðisráðuneytisins. 

63. Lyfjagjöf.
Verksali skal sjá til þess að sjúklingar stofnunarinnar fái nauðsynleg lyf vegna sjúkdóma 
sinna í samræmi við ástand, horfur og vilja sinn með hliðsjón af lyfjastefnu stofnunarinnar. 

64. Umsjón.
Samkvæmt 42. gr. lyfjalaga nr. 100/2020 skal lyfjafræðingur hafa umsjón með og bera 
ábyrgð á öflun lyfja og eftirliti með notkun þeirra. Hafi verksali ekki lyfjafræðing í þjónustu 
sinni skal hann semja við utanaðkomandi lyfsöluleyfishafa eða sjúkrahúsapótek um 
lyfjafræðilega þjónustu, svo sem umsjón með öflun lyfja og eftirlit með notkun þeirra á 
stofnuninni. Samningurinn er háður samþykki Lyfjastofnunar. 

65. Varðveisla lyfja og bóluefnis.
Lyf og bóluefni, sem verksali þarf að varðveita hjá sér, skulu geymd í lyfjageymslum við réttar 
og öruggar aðstæður í samráði við ábyrgan aðila, sbr. lyfjalög nr. 100/2020. 

3.1.5 Fæði og mötuneyti 

66. Umhverfi máltíða.
Þar sem boðið er upp á máltíðir fyrir sjúklinga skal leggja áherslu á að umhverfi máltíða sé 
heimilislegt og hlýlegt. Í matsal skal vera auðvelt að athafna sig með gönguhjálpartæki. 

67. Fullt fæði.
Verksali skal sjá sjúklingum fyrir fullu fæði og aðstöðu til að matast. Fullt fæði telst vera 
morgunverður, hádegisverður, eftirmiðdagskaffi, kvöldverður og kvöldhressing. Að minnsta 
kosti ein máltíð, annað hvort hádegisverður eða kvöldverður skal vera heit máltíð. Tími milli 
matmála, frá morgni til kvölds, skal að jafnaði ekki vera lengri en 3-4 klst. og tíminn frá 
kvöldhressingu til morgunverðar skal ekki vera lengri en 11 klst. 

68. Yfirumsjón með framleiðslu fæðis.
Yfirumsjón með framleiðslu fæðis skal vera í höndum næringarrekstrarfræðings, 
næringarfræðings, næringarráðgjafa, matvælafræðings eða matreiðslumeistara sem hefur 
viðbótarnám í næringarfræði. Einnig getur yfirumsjón verði í höndum matreiðslumeistara eða 
matreiðslumanns með sveinspróf sem hefur aðgang að næringarrekstrarfræðingi eða 
næringarfræðingi við samsetningu matseðla. 

69. Matseðill.
Verksali skal gera matseðil fyrir almennt fæði að minnsta kosti viku fram í tímann og kynna 
hann tímanlega fyrir sjúklingum. Æskilegt er að allt meðlæti, sem boðið er upp á, komi fram 
á matseðli. 

70. Samsetning fæðunnar og sérfæði.
Samsetning fæðunnar skal taka mið af ráðleggingum Embættis landlæknis um mataræði og 
næringarefni. Verksali skal sérstaklega huga að næringarinnihaldi fæðisins, fjölbreytni 
máltíða og sérstökum þörfum og óskum sjúklinga. 

71. Framleiðsla og dreifing.
Framleiðsla og dreifing matvæla er leyfisskyld starfsemi og háð opinberu eftirliti. Verksali 
skal hafa gilt starfsleyfi frá heilbrigðisnefnd sveitarfélags og uppfylla lög og reglugerðir um 
matvælaframleiðslu á hverjum tíma, þar á meðal lög nr. nr. 93/1995 um matvæli. Velji verksali 
að fela þriðja aðila einhverja þætti í þessari starfsemi skal hann ábyrgjast að sá aðili hafi gilt 
starfsleyfi og uppfylli sömu kröfur. 

72. Umfang innra eftirlits.
Verksali skal við framleiðslu fæðis og rekstur eldhúss hafa virkt innra eftirlit sem tekur mið af 
GÁMES-eftirlitskerfinu (HACCP) og uppfyllir að minnsta kosti fimm fyrstu skrefin í GÁMES. 

73. Sérstakar venjur.
Verksali skal taka tillit til sérstakra þarfa sjúklinga í mataræði. 

3.1.6  Sólarhringsdvöl á sjúkrastofnun 

Verksali skal sjá til þess að húsnæði sem ætlað er til dvala allan sólarhringinn meðan á 
meðferð stendur uppfylli öll viðeigandi lög og reglugerðir.  

74. Sólarhringsdvöl á sjúkrastofnun.
Verksali skal upplýsa sjúklinga um tegundir herbergja og þann aðbúnað sem í herbergjunum 
er. 

75. Lín.
Verksali skal sjá sjúklingum þjónustunnar fyrir sængurfatnaði og handklæðum. Verksali skal 
sjá um þvott á eigin líni. Þvottaefni sem notuð eru skulu uppfylla kröfur sem gerðar eru til 
yfirborðsvirkra efna í reglugerð nr. 708/2008, um þvotta- og hreinsiefni. Leitast skal við að 
nota þvottaefni sem ekki innihalda efni sem geta valdið húðertingu. 

76. Þvottur á eigin fatnaði.
Verksali skal upplýsa sjúklinga í sólarhringsdvöl hvort boðið sé upp á aðstöðu til að þvo eigin 
fatnað. 

3.1.7 Öryggi og eftirlit  

Verksali skal tryggja að sjúklingar njóti öryggis. 

77. Ráðstafanir gegn ofbeldi og misnotkun.
Verksali skal gera ráðstafanir til varnar því að notandi verði fyrir ofbeldi af einhverju tagi innan 
stofnunarinnar. 

78. Öryggisgæsla.
Verksali skal gæta öryggis sjúklinga. Með öryggisgæslu er átt við eftirlit með umferð 
almennings um húsnæðið og að komið sé í veg fyrir umgang óviðkomandi. Verksali skal 
setja starfseminni reglur til verndar eigum sjúklinga og gera ráðstafanir til að minnka líkur á 
að þær hverfi eða verði fyrir skemmdum. 

79. Rýmingaráætlun.
Verksala ber að gera áætlun um hvernig rýma á stofnunina ef vá steðjar að því svo sem 
vegna eldsvoða, jarðskjálfta, eldgoss eða fárviðris. Í rýmingaráætlun skulu m.a. vera ákvæði 
um stjórnun brottflutnings, forgangsröðun við rýmingu, innköllun starfsfólks, útgönguleiðir og 
búnað. 

80. Sýkingarvarnaráætlun.
Verksali skal hafa í gildi sýkingarvarnaráætlun. Áætlunin skal bæði lýsa almennum 
ráðstöfunum sem viðhafðar eru til að tryggja sjúklingum öruggt umhverfi án smithættu og 
einnig sérstökum ráðstöfunum sem gripið skal til þegar smithætta skapast, s.s. faraldrar 
sýkinga. Hafa skal skýrar reglur um atriði eins og handþvott, vinnuklæðnað, hlífðarbúnað, 
sótthreinsun, sérstaka ræstingu húsnæðis og umgengnisreglur í samræmi við leiðbeiningar 
sóttvarnarlæknis. 



 

 

 

 

 

 

 

 

 
 

 
  

  
  

  

 





  

 

 

 

 

 

 

 

  
  
  
  
  
  
 

 
 

 

 
 

 
  
  
  
  
  
  
 

 
  
  

 
 

 

  
  

  
  
  
  



  

 

 
 

 
 

 

Stéttarfélag Hlutfall af heild 

  
 6%  

Sjúkraliðafélag Íslands  10% 
  

  
  

  
Samtals 100,0% 

